TRUN

Messadi per la votaziun all’'urna dils 25 da settember 2022
Lescha da polizia dalla vischnaunca da Trun

Preziadas votantas
Preziai votants

Duront ils davos onns ha la suprastonza communala adina puspei stuiu far persenn ch’ei
maunca mieds legals per mantener e proteger igl uorden public. Cun ina lescha da polizia che
cumpletescha la legislaziun federala e cantunala less la suprastonza communala mantener la
segirtad publica ed igl uorden public, garantir la segirtad da persunas ed animals e proteger
igl ambient e la proprietad da donns e prighels. Suandontamein entginas explicaziuns tier il
cuntegn dalla lescha.

Specialmein impurtont alla suprastonza ei in scamond da fiugs artificials, e quei cunzun per
las fiastas digl 1. d’'uost e da Silvester. Il motiv principal persuenter ei la protecziun dils animals.
Quels vegnan tementai tras il plum dallas explosiuns e detonaziuns. Plinavon ei il prighel da
barschaments zun gronds e duei vegnir minimaus. Buca sco davos dat ei massa rumien, che
stat per gronda part anavos ella natira. Dabiaras vischnauncas en nossa regiun han gia
scumandau il schar ir rachetas. Cun in scamond vul la suprastonza communala evitar ch’ei
dat in turissem da fiugs artificials en nossa vischnaunca.

In auter problem ei sedaus entras persunas che van cun rulottas sin cuolms ni agl ur da vias
d’'uaul per far vacanzas. Artechel 11 dalla lescha da polizia duei prevegnir a quei problem cun
definar che campar ei lubiu mo sin plazzas dessignadas.

In fatg che vegn oberservaus adina dapli ei, ch’ei vegn luvrau duront dis da ruaus publics e
locals. Oravontut possessurs da secundas habitaziuns e tegias da cuolm nezegian per
exempel la dumengia per segar il curtin ni liquidar autras lavurs da manteniment vid ed entuorn
lur immobilia. La lescha da polizia scamonda denter auter talas activitads duront dis da ruaus
publics e locals. Sco dis da ruaus locals fixescha la lescha ils firai da nossa vischnaunca,
numnadamein S. Giusep, Sontgilcrest, Nossadunna d’uost e Numnasontga.

lIs davos onns ha ei dau in trend d’'observar animals selvadis cun traplas fotograficas. Quellas
vegnan pil pli montadas els uauls vid pégns e vegnan activas en cass da moviment. Vul pia
dir, ch’ellas fotografeschan buca mo animals mobein era viandonts. Per garantir il schurmetg
da datas ei la suprastonza communala dil meini che traplas fotograficas dueigien vegnir
scumandadas sin terren public. Excepidas ein installaziuns ufficialas (p.ex. uffeci da catscha
e pesca) cun lubientscha dalla suprastonza communala.

Propostas
e La suprastonza communala propona a Vus d’approbar la lescha da polizia dalla
vischnaunca da Trun
e |l cussegl da vischnaunca propona a Vus cun 9 : 5 vuschs d’approbar la lescha da
polizia dalla vischnaunca da Trun

En num dalla suprastonza communala Trun

Il president communal La canzlista communala
Dumeni Tomaschett Sandra Gautschi

Trun, ils 25 da fenadur 2022



